
ᱢᱩᱬᱩᱛ (Abstract) 

ᱥᱤᱧᱚᱛ ᱫᱤᱥᱚᱢ ᱨᱮ ᱟᱹᱰᱤ ᱞᱮᱠᱟᱱ ᱯᱟᱹᱨᱥᱤᱠᱚ ᱟᱨ ᱞᱟᱠᱪᱟᱨᱠᱚ ᱢᱮᱱᱟᱜᱼᱟ ᱾ ᱱᱚᱶᱟ 

ᱫᱤᱥᱚᱢ ᱨᱮ ᱟᱹᱰᱤ ᱞᱮᱠᱟᱱ ᱟᱹᱫᱤᱢ ᱯᱟᱹᱨᱥᱤᱠᱚ ᱦᱚᱸ ᱢᱮᱱᱟᱜᱼᱟ ᱾ ᱯᱟᱹᱨᱥᱤ ᱫᱚ ᱢᱤᱫᱴᱟᱹᱝ 

ᱢᱚᱱᱮ ᱨᱮᱭᱟᱜ ᱠᱟᱛᱷᱟ ᱥᱚᱫᱚᱨ ᱨᱮᱭᱟᱜ ᱢᱟᱫᱷᱭᱚᱢ ᱠᱟᱱᱟ ᱾ ᱟᱹᱫᱤᱢ ᱯᱟᱹᱨᱥᱤ ᱫᱚ ᱟᱹᱫᱤᱢ 

ᱠᱚᱣᱟᱜ ᱱᱟᱜᱟᱢ, ᱜᱮᱭᱟᱱ, ᱥᱮᱨᱣᱟ, ᱦᱚᱲᱼᱩᱱᱩᱭᱦᱟᱹᱨ ᱟᱨ ᱞᱟᱠᱪᱟᱨᱤᱭᱟᱹ ᱫᱷᱚᱱ ᱨᱤᱱᱤᱡ 

ᱥᱟᱜᱟᱲ ᱠᱟᱱᱟᱭ ᱾ ᱥᱟᱱᱛᱟᱲᱤ ᱯᱟᱹᱨᱥᱤ ᱥᱤᱧᱚᱛᱤᱭᱟᱹ ᱟᱹᱫᱤᱢ ᱯᱟᱹᱨᱥᱤ ᱠᱚ ᱢᱩᱫ ᱨᱮ ᱟᱹᱰᱤ 

ᱢᱚᱦᱚᱛᱼᱮ ᱫᱚᱦᱚᱭᱟ ᱾ ᱥᱟᱱᱛᱟᱲᱤ ᱯᱟᱹᱨᱥᱤ ᱥᱟᱱᱛᱟᱲ ᱟᱨ ᱢᱟᱦᱞᱮ ᱟᱹᱫᱤᱢ ᱥᱟᱶᱛᱟ 

ᱨᱮᱭᱟᱜ ᱡᱟᱱᱟᱢᱼᱟᱲᱟᱝ ᱠᱟᱱᱟ ᱾ ᱚᱱᱟ ᱥᱟᱶᱛᱮ ᱞᱟᱠᱪᱟᱨᱤᱭᱟᱹ ᱫᱷᱚᱱ, ᱦᱚᱲᱼᱥᱟᱶᱦᱮᱫ, 

ᱫᱷᱚᱨᱚᱢ ᱢᱟᱱᱟᱣᱼᱵᱟᱛᱟᱣ, ᱥᱮᱨᱣᱟ ᱜᱮᱭᱟᱱ ᱟᱨ ᱥᱟᱶᱛᱟᱨᱤ ᱢᱟᱹᱱ ᱨᱮᱭᱟᱜ ᱢᱩᱬ 

ᱟᱫᱷᱟᱨ ᱠᱟᱱᱟ ᱾ ᱱᱟᱦᱟᱜ ᱵᱟᱡᱟᱨ ᱡᱩᱜᱽ ᱟᱨ ᱮ.ᱟᱭᱤᱹ(AI) ᱡᱩᱜᱽ ᱨᱮ ᱞᱟᱦᱟᱜᱠᱟᱱ 

ᱯᱟᱹᱨᱥᱤᱠᱚᱣᱟᱜ ᱩᱛᱱᱟᱹᱣ ᱨᱮᱭᱟᱜ ᱚᱨᱥᱚᱝ ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱞᱟᱠᱪᱟᱨᱤᱭᱟᱹ ᱫᱷᱚᱱ 

ᱠᱚᱨᱮ ᱟᱹᱰᱤᱜᱟᱱ ᱟᱱᱟᱴ ᱥᱟᱢᱟᱝ ᱟᱠᱟᱱᱟ ᱾  ᱱᱚᱝᱠᱟᱱ ᱡᱟᱞᱟ ᱨᱮ ᱥᱤᱠᱱᱟᱹᱛ ᱢᱤᱫᱴᱟᱹᱝ 

ᱫᱟᱲᱮ ᱦᱚᱨ ᱰᱟᱦᱟᱨ ᱨᱮᱭᱟᱜ ᱨᱩᱯ ᱞᱮᱠᱟᱛᱮᱭ ᱨᱟᱠᱟᱵ ᱠᱟᱱᱟ, ᱡᱟᱸᱦᱟᱸᱛᱮ ᱥᱟᱱᱛᱟᱲᱤ 

ᱯᱟᱹᱨᱥᱤ ᱟᱨ ᱞᱟᱠᱪᱟᱨ ᱨᱮᱭᱟᱜ ᱨᱚᱯᱷᱟ ᱦᱚᱭ ᱥᱟᱹᱛ ᱫᱟᱲᱮᱭᱟᱜᱼᱟ ᱾ ᱱᱚᱶᱟ ᱠᱷᱚᱸᱫᱽᱨᱚᱱ 

ᱥᱟᱛᱟᱢ ᱫᱟᱨᱟᱭ ᱛᱮ ᱟᱹᱫᱤᱢ ᱞᱟᱠᱪᱟᱨᱠᱚ ᱨᱚᱯᱷᱟ ᱫᱚᱦᱚᱭ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ 

ᱨᱮᱭᱟᱜ ᱮᱱᱮᱢ ᱨᱮᱭᱟᱜᱼᱮ ᱵᱤᱥᱲᱤᱼᱭᱟ ᱾ ᱯᱟᱲᱦᱟᱣ ᱛᱮ ᱵᱟᱰᱟᱭᱚᱜᱼᱟ ᱡᱮ ᱡᱟᱱᱟᱢᱼᱟᱲᱟᱝ 

ᱞᱮᱠᱟᱛᱮ ᱥᱤᱠᱱᱟᱹᱛ ᱯᱟᱹᱴᱷᱣᱟᱹ ᱠᱚᱣᱟᱜ ᱥᱤᱱᱟᱹᱛᱟᱱ ᱩᱛᱱᱟᱹᱣ ᱥᱩᱢᱩᱝ ᱫᱚ ᱵᱟᱭ 

ᱜᱚᱲᱚᱼᱠᱮᱴᱮᱡᱟ, ᱥᱟᱶᱛᱮ ᱞᱟᱠᱪᱟᱨᱤᱭᱟᱹ ᱞᱮᱛᱟᱲ, ᱯᱟᱹᱨᱥᱤ ᱩᱱᱩᱨᱩᱢ ᱟᱨ ᱜᱟᱶᱛᱟ 

ᱵᱩᱡᱷᱟᱹᱣ ᱠᱚᱦᱚᱸᱭ ᱥᱮᱬᱟ ᱠᱮᱴᱡᱟ ᱾ (UNESCO) ᱡᱟᱱᱟᱢᱼᱟᱲᱟᱝ ᱛᱮ ᱚᱞᱯᱟᱲᱦᱟᱣ 

ᱞᱮᱱᱠᱷᱟᱱ ᱞᱟᱠᱪᱟᱨ ᱥᱟᱞᱟᱜ ᱡᱚᱯᱚᱲᱦᱟᱣ ᱛᱟᱸᱦᱮᱸᱱᱟ ᱾ 

ᱢᱩᱬ ᱟᱹᱲᱟᱹᱠᱚ (Keywords) ᱺ ᱥᱟᱱᱛᱟᱲᱤ ᱯᱟᱹᱨᱥᱤ, ᱟᱹᱫᱤᱢ ᱥᱤᱠᱱᱟᱹᱛ, ᱞᱟᱠᱪᱟᱨ, 

ᱡᱟᱱᱟᱢᱼᱟᱲᱟᱝ ᱥᱤᱠᱱᱟᱹᱛ, ᱚᱞᱪᱤᱠᱤ, ᱥᱟᱱᱛᱟᱲ ᱥᱟᱶᱛᱟ ᱾ 

ᱚᱱᱚᱬ (Introduction) 

ᱯᱟᱹᱨᱥᱤ ᱡᱟᱸᱦᱟᱸ ᱥᱟᱶᱛᱟ ᱨᱮᱭᱟᱜ ᱜᱮ ᱞᱟᱠᱪᱟᱨᱤᱭᱟᱹ ᱡᱤᱣᱤ ᱛᱟᱸᱦᱮᱸᱱᱟ ᱾ ᱥᱟᱱᱛᱟᱲ 

ᱥᱟᱶᱛᱟ ᱨᱮᱭᱟᱜ ᱱᱟᱜᱟᱢ, ᱜᱮᱭᱟᱱ, ᱥᱟᱹᱨᱭᱟᱹᱲ(ᱫᱚᱨᱥᱚᱱ), ᱦᱚᱲᱼᱥᱮᱨᱣᱟ ᱟᱨ 

ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ ᱯᱟᱹᱨᱥᱤ ᱫᱟᱨᱟᱭ ᱛᱮ ᱯᱤᱲᱦᱤ ᱠᱷᱚᱱ ᱯᱤᱲᱦᱤ ᱦᱮᱡ ᱟᱹᱜᱩ 

ᱟᱠᱟᱱᱟ ᱾ ᱟᱹᱫᱤᱢ ᱥᱟᱶᱛᱟ ᱵᱟᱵᱚᱛ ᱞᱟᱹᱭ ᱞᱮᱠᱷᱟᱱ ᱯᱟᱹᱨᱥᱤ ᱨᱮᱭᱟᱜ ᱢᱚᱦᱚᱛ ᱟᱨᱦᱚᱸ 

ᱰᱮᱦᱮᱨ ᱜᱚᱫᱚᱜᱼᱟ ᱪᱮᱫᱟᱜ ᱥᱮ ᱟᱹᱰᱤᱜᱟᱱ ᱞᱟᱠᱪᱟᱨᱤᱭᱟᱹ ᱥᱮᱨᱣᱟᱠᱚ ᱨᱚᱲ ᱨᱮᱜᱮ ᱨᱚᱯᱷᱟ 

ᱫᱚᱦᱚ ᱢᱮᱱᱟᱜᱼᱟ ᱾ ᱥᱟᱱᱛᱟᱲᱤ ᱯᱟᱹᱨᱥᱤ ᱥᱤᱧᱚᱛ ᱨᱮᱭᱟᱜ ᱢᱩᱬ ᱟᱹᱫᱤᱢ ᱯᱟᱹᱨᱥᱤᱠᱚ ᱢᱩᱫ 

ᱨᱮᱭᱟᱜ ᱢᱤᱫᱴᱟᱹᱝ ᱯᱟᱹᱨᱥᱤ ᱠᱟᱱᱟ ᱾ ᱱᱚᱶᱟ ᱮᱥᱴᱨᱚᱮᱥᱤᱭᱟᱴᱤᱠ(Austroasiatic) ᱯᱟᱹᱨᱥᱤ 

ᱜᱷᱟᱨᱚᱸᱡ ᱨᱮᱭᱟᱜ ᱢᱩᱰᱟ ᱪᱟᱸᱜᱟ ᱨᱮᱭᱟᱜ ᱡᱚᱛᱚ ᱠᱷᱚᱱ ᱢᱟᱨᱟᱝ ᱯᱟᱹᱨᱥᱤ ᱠᱚ ᱢᱮᱛᱟᱜ 

ᱠᱟᱱᱟ ᱟᱨ ᱡᱷᱟᱨᱠᱷᱚᱸᱰ, ᱩᱰᱤᱥᱟ, ᱯᱚᱥᱪᱤᱢ ᱵᱟᱝᱜᱟᱞ, ᱟᱥᱟᱢ, ᱵᱤᱦᱟᱨ ᱥᱟᱶᱛᱮ ᱱᱮᱯᱟᱞ 

ᱟᱨ ᱵᱟᱝᱞᱟᱫᱮᱥ ᱨᱮᱦᱚᱸᱠᱚ ᱨᱚᱲᱟ ᱾ (Encyclopaedia Britannica) 

ᱯᱟᱹᱨᱥᱤ ᱟᱨ ᱞᱟᱠᱪᱟᱨ ᱛᱟᱞᱟ ᱨᱮᱭᱟᱜ ᱥᱟᱹᱜᱟᱹᱭ ᱯᱩᱥᱴᱟᱹᱣ ᱵᱟᱵᱚᱛ ᱧᱩᱛᱩᱢᱟᱱ ᱯᱟᱹᱨᱥᱤ 

ᱥᱟᱬᱤᱥᱤᱭᱟᱹ ᱮᱰᱣᱟᱨᱰ ᱥᱯᱤᱨ (Edward Sapir) ᱼᱮ ᱢᱮᱱ ᱞᱮᱫᱼᱟᱼ “Language is a guide to 

social reality.” ᱢᱮᱱᱮᱛ ᱯᱟᱹᱨᱥᱤ ᱥᱟᱶᱛᱟᱹᱨᱤ ᱥᱟᱹᱨᱭᱟᱹᱛ ᱨᱮᱭᱟᱜ ᱢᱤᱫ ᱫᱤᱥᱟᱹᱼᱩᱫᱩᱜᱤᱭᱟᱹ 

ᱠᱟᱱᱟ᱾ ᱱᱚᱶᱟ ᱠᱟᱛᱷᱟ ᱜᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮᱦᱚᱸ ᱵᱮᱵᱷᱟᱨᱚᱜᱼᱟ, 

ᱪᱮᱫᱟᱜᱼᱵᱟᱝᱼᱢᱟ ᱱᱚᱶᱟ ᱯᱟᱹᱨᱥᱤ ᱫᱟᱨᱟᱭ ᱛᱮᱜᱮ ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ 

ᱞᱟᱠᱪᱟᱨᱤᱭᱟᱹ ᱩᱭᱦᱟᱹᱨ ᱵᱷᱟᱵᱽᱱᱟ ᱥᱚᱫᱚᱨᱚᱜᱼᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱺ ᱱᱟᱜᱟᱢᱤᱭᱟᱹ ᱟᱨ ᱞᱟᱠᱪᱟᱨᱤᱭᱟᱹ ᱞᱮᱠᱟᱛᱮ 

ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮᱭᱟᱜ ᱱᱟᱜᱟᱢ ᱟᱹᱰᱤ ᱠᱤᱥᱟᱹᱬ ᱜᱮᱭᱟ ᱾ ᱱᱚᱶᱟ ᱯᱟᱹᱨᱥᱤ ᱟᱹᱰᱤ ᱫᱤᱱ 

ᱫᱷᱟᱹᱵᱤᱡ ᱨᱚᱲᱟᱱ ᱥᱮᱨᱣᱟ ᱞᱮᱠᱟᱛᱮᱜᱮ ᱩᱛᱱᱟᱹᱣ ᱤᱫᱤᱼᱟᱹᱜᱩ ᱟᱠᱟᱱᱟᱭ ᱾ ᱵᱟᱜᱮ 

ᱥᱚᱛᱟᱵᱽᱫᱤ ᱨᱮ ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩ  ᱫᱚ ᱑᱙᱒᱕ ᱨᱮ ᱚᱞᱪᱤᱠᱤ ᱨᱮᱭᱟᱜᱼᱮ 

ᱜᱚᱲᱦᱚᱱ ᱠᱮᱜᱼᱟ ᱾ (Ministry of Culture) ᱚᱞᱪᱤᱠᱤ ᱪᱤᱠᱤ ᱨᱮᱭᱟᱜ ᱜᱚᱲᱦᱚᱱ ᱛᱮ ᱥᱟᱱᱛᱟᱲᱤ 

ᱥᱟᱶᱦᱮᱫ, ᱥᱤᱠᱱᱟᱹᱛ ᱟᱨ ᱞᱟᱠᱪᱟᱨᱤᱭᱟᱹ ᱫᱚᱦᱲᱟ ᱩᱛᱱᱟᱹᱣ ᱨᱮ ᱢᱤᱫ ᱱᱟᱶᱟ ᱫᱤᱥᱟᱹᱭ 

ᱮᱢᱟᱫ ᱠᱚᱣᱟ ᱾ ᱥᱤᱧᱚᱛ ᱥᱚᱨᱠᱟᱨ ᱦᱚᱛᱮᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱠᱮ ᱥᱚᱢᱵᱤᱫᱷᱟᱱ 

ᱨᱮᱭᱟᱜ ᱮᱨᱟᱹᱞ ᱟᱹᱱᱩᱥᱩᱪᱤ ᱨᱮ ᱥᱮᱞᱮᱫᱚᱜ ᱱᱚᱶᱟ ᱨᱮᱭᱟᱜ ᱯᱟᱹᱨᱥᱤᱼᱟᱱ ᱟᱨ ᱞᱟᱠᱪᱟᱨᱤᱭᱟᱹ 

ᱢᱟᱱᱚᱛ ᱨᱮᱭᱟᱜ ᱫᱟᱢᱟᱱ ᱯᱚᱨᱢᱟᱱ ᱠᱟᱱᱟ ᱾ (Ministry of Culture)  

ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩᱣᱟᱜ ᱱᱚᱶᱟ ᱠᱟᱛᱷᱟ ᱟᱹᱰᱤ ᱡᱚᱛᱷᱟᱛ ᱜᱮᱭᱟᱼ”ᱯᱟᱹᱨᱥᱤ 

ᱵᱮᱜᱚᱨ ᱛᱮ ᱫᱚ ᱚᱠᱟ ᱡᱟᱹᱛᱤ ᱨᱮᱭᱟᱜ ᱡᱤᱭᱚᱱ ᱨᱚᱯᱷᱟ ᱫᱚ ᱵᱟᱝ ᱛᱟᱸᱦᱮᱸᱠᱮᱭᱟ ᱾” ᱱᱚᱶᱟ 

ᱵᱤᱪᱟᱹᱨ ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱥᱟᱱᱛᱟᱲ ᱞᱟᱠᱪᱟᱨᱤᱭᱟᱹ ᱢᱚᱱᱚᱛ ᱛᱟᱞᱟ ᱨᱮ ᱜᱟᱹᱦᱤᱨ 

ᱥᱟᱹᱜᱟᱹᱭ ᱮ  ᱛᱚᱞᱟ ᱾ 

ᱠᱷᱚᱸᱫᱽᱨᱚᱱ ᱧᱮᱞᱟᱨᱩ (Literature Review) 

ᱫᱤᱥᱚᱢ ᱯᱟᱹᱨᱥᱤ ᱨᱮᱭᱟᱜ ᱩᱛᱱᱟᱹᱣ ᱟᱨ ᱥᱤᱠᱱᱟᱹᱛ ᱥᱟᱞᱟᱜ ᱡᱚᱲᱟᱣ ᱟᱠᱟᱫᱟᱢᱤ ᱵᱤᱪᱟᱹᱨ 

ᱱᱚᱶᱟ ᱵᱩᱱᱭᱟᱹᱫᱤ ᱛᱚᱨᱠᱚ ᱞᱮᱠᱟᱛᱮ ᱞᱟᱹᱭ ᱜᱟᱱᱚᱜᱼᱟ ᱡᱮ ᱡᱟᱱᱟᱢᱼᱟᱲᱟᱝ ᱛᱮ ᱥᱤᱠᱱᱟᱹᱛ 

ᱧᱩᱱᱩᱢᱟᱱᱤᱡ ᱩᱛᱱᱟᱹᱣ ᱟᱨ ᱞᱟᱠᱪᱟᱨ ᱨᱚᱯᱷᱟ ᱵᱟᱱᱟᱨ ᱞᱟᱹᱜᱤᱫ ᱛᱟᱞᱢᱟ ᱠᱟᱱᱟ ᱾ 

ᱢᱟᱨᱟᱝ ᱜᱟᱹᱠᱷᱩᱲᱤᱭᱟᱹ ᱯᱟᱹᱨᱥᱤᱼᱥᱟᱬᱮᱥᱤᱭᱟᱹ ᱢᱟᱹᱱᱤᱡ ᱴᱚᱵᱷ ᱚᱱᱤᱛᱟ 

ᱤᱥᱠᱩᱴᱱᱟᱵᱽᱼᱠᱟᱝᱜᱥ (Tove Anita Skutnabb-Kangas) (᱒᱐᱐᱐)ᱼᱮ ᱞᱟᱹᱭ ᱟᱠᱟᱜᱼᱟ ᱡᱮ 

ᱫᱤᱥᱚᱢ ᱯᱟᱹᱴᱷᱟᱣᱟᱹᱠᱚ ᱟᱠᱚᱣᱟᱜ ᱡᱟᱱᱟᱢᱼᱟᱲᱟᱝ ᱛᱮ ᱥᱤᱠᱱᱟᱹᱛ ᱨᱮᱭᱟᱜ ᱟᱹᱭᱫᱟᱹᱨ 

ᱠᱷᱚᱱ ᱪᱷᱩᱰᱟᱹᱨ ᱚᱪᱚ ᱫᱚ ‘ᱯᱟᱹᱨᱥᱤ ᱞᱚᱦᱚᱢ’ ᱵᱟᱵᱟᱵᱟᱹᱨᱤ ᱞᱮᱠᱟ ᱠᱟᱱᱟ, ᱡᱟᱸᱦᱟᱸ ᱡᱮ 

ᱵᱮᱵᱤᱥᱛᱷᱤᱛ ᱨᱩᱯ ᱛᱮ ᱩᱱᱠᱩᱣᱟᱜ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱠᱚᱭ ᱪᱷᱤᱛᱤᱼᱵᱤᱛᱤ ᱪᱟᱵᱟ 

ᱠᱟᱜᱼᱟ ᱟᱨ ᱩᱱᱤ ᱩᱱᱠᱩᱣᱟᱜ ᱥᱟᱶᱛᱟ ᱨᱮᱭᱟᱜ ᱨᱮᱦᱮᱫ ᱠᱷᱚᱱᱼᱮ ᱵᱷᱮᱜᱟᱨ ᱠᱟᱭᱟ ᱾  ᱟᱨᱦᱚᱸ 

ᱰᱚᱹ ᱱᱟᱱᱥᱤ ᱮᱪᱹ ᱦᱳᱨᱱᱵᱚᱨᱜᱚᱨ (Dr. Nancy H. Hornberger) (᱒᱐᱐᱓) ᱦᱟᱜ (Continua of 

Biliteracy) ‘ᱵᱟᱨᱼᱥᱤᱠᱷᱤᱛ ᱨᱮᱭᱟᱜ ᱮᱞ’ ᱫᱤᱥᱼᱦᱩᱫᱤᱥᱼᱮ ᱥᱚᱫᱚᱨᱟ ᱡᱮ ᱥᱤᱠᱷᱤᱛ ᱯᱟᱹᱨᱠᱟᱹᱣ 

ᱩᱱᱡᱷᱚᱜ ᱡᱚᱛᱚᱠᱷᱚᱱ ᱥᱚᱨᱮᱥᱚᱜᱼᱟ ᱡᱚᱠᱷᱚᱱ ᱩᱱᱠᱩ ᱥᱮᱪᱮᱫᱤᱭᱟᱹ ᱠᱚᱣᱟᱜ ᱢᱮᱱᱟᱜ 

ᱯᱟᱹᱨᱥᱤ ᱟᱨ ᱞᱟᱠᱪᱟᱨᱤᱭᱟᱹ ᱵᱩᱱᱤᱭᱟᱹᱫᱽ ᱞᱮᱠᱟᱛᱮ ᱵᱟᱹᱭᱥᱟᱹᱣ ᱠᱚᱜᱼᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱞᱮᱠᱟᱛᱮ ᱠᱟᱱᱦᱮᱲ ᱞᱮᱠᱷᱟᱱ, ᱯᱟᱹᱨᱥᱤ ᱥᱟᱸᱬᱮᱥᱤᱭᱟᱹ ᱯᱤᱹ ᱳᱹ ᱵᱚᱰᱤᱝ 

(P.O. Bodding) (᱑᱙᱒᱒) ᱞᱮᱠᱟᱱ ᱤᱥᱟᱹᱤ ᱢᱤᱥᱚᱱᱟᱹᱨᱤ ᱦᱚᱛᱮᱛ ᱛᱮ ᱮᱛᱚᱦᱚᱵ ᱚᱞᱛᱚᱞ ᱨᱮ 

ᱫᱟᱢᱟᱱ ᱨᱚᱱᱚᱲᱟᱱᱤᱡ ᱥᱟᱱᱥᱚᱫᱷᱚᱱ ᱢᱟᱭ ᱧᱟᱢ ᱠᱮᱜᱼᱟ, ᱢᱮᱱᱠᱷᱟᱱ ᱩᱱᱤᱫᱚ ᱡᱟᱶᱜᱮ 

ᱯᱟᱹᱨᱥᱤ ᱫᱚ ᱳᱯᱱᱤᱣᱮᱥᱤᱠ ᱟᱨ ᱭᱩᱨᱚᱯᱤᱭ ᱱᱚᱡᱚᱨ ᱛᱮᱭ ᱧᱮᱞᱼᱟᱠᱟᱜᱼᱟ ᱾ ᱢᱮᱱᱠᱷᱟᱱ 

ᱱᱟᱦᱟᱜ ᱫᱤᱥᱚᱢ ᱯᱟᱹᱨᱥᱤ ᱥᱟᱬᱮᱥᱤᱭᱟᱹ ᱜᱟᱹᱠᱷᱩᱲᱤᱭᱟᱹ ᱠᱚ ᱱᱚᱶᱟ ᱱᱚᱡᱚᱨᱠᱚ ᱵᱚᱫᱚᱞ 

ᱟᱠᱟᱜᱼᱟ  ᱟᱨ ᱥᱟᱱᱛᱟᱲᱤ ᱯᱟᱹᱨᱥᱤ ᱢᱤᱫᱴᱟᱹᱝ ᱟᱹᱫᱤᱢ ᱨᱚᱲ ᱨᱮᱭᱟᱜ ᱨᱩᱯ ᱥᱩᱢᱩᱝ ᱫᱚ ᱵᱟᱝ, 

ᱵᱤᱪᱠᱚᱢ ᱢᱤᱫ ᱟᱸᱴ ᱟᱨ ᱥᱟᱪᱟᱨᱦᱮᱼᱛᱟᱞᱢᱟ ᱥᱟᱹᱨᱭᱟᱹᱲ(ᱫᱚᱨᱥᱚᱱ) ᱨᱮᱭᱟᱜ ᱢᱟᱫᱷᱭᱚᱢ 

ᱛᱮᱠᱚ ᱥᱚᱫᱚᱨ ᱠᱮᱜᱼᱟ ᱾ ᱫᱤᱥᱚᱢ ᱨᱤᱱᱤᱡ ᱥᱟᱬᱮᱥᱤᱭᱟᱹ ᱢᱟᱦᱟᱯᱟᱛᱨᱚᱭ (᱑᱙᱘᱖) ᱥᱚᱫᱚᱨ 

ᱠᱮᱜᱼᱟ ᱡᱮ ᱥᱟᱱᱛᱟᱲᱤ ᱨᱚᱲ ᱥᱟᱶᱦᱮᱫ ᱨᱮᱜᱮ ᱟᱹᱰᱤ ᱜᱟᱹᱦᱤᱨ ᱥᱟᱪᱟᱨᱦᱮᱼᱡᱤᱱᱤᱥ ᱜᱮᱭᱟᱱ 

ᱢᱮᱱᱟᱜᱼᱟ, ᱱᱚᱶᱟᱨᱮ ᱟᱹᱰᱤ ᱥᱮᱫᱟᱭ ᱠᱷᱚᱱ ᱦᱮᱡ ᱟᱹᱜᱩ ᱟᱠᱟᱱ ᱵᱤᱨᱼᱵᱩᱨᱩ ᱡᱚᱛᱚᱱ ᱟᱨ 

ᱨᱚᱯᱷᱟ ᱨᱮᱭᱟᱜ ᱦᱚᱨᱟᱠᱚ ᱥᱮᱞᱮᱫ ᱢᱮᱱᱟᱜᱼᱟ, ᱟᱨ ᱱᱚᱶᱟᱠᱚ ᱟᱞᱜᱟ ᱛᱮ ᱢᱟᱞᱚᱴ ᱤᱫᱤᱜᱼᱟ 

ᱡᱩᱫᱤ ᱯᱟᱹᱨᱥᱤ ᱴᱷᱚᱴᱟᱠᱷᱤᱭᱟᱹ ᱯᱟᱹᱨᱥᱤ ᱡᱮᱢᱚᱱ ᱦᱤᱱᱫᱤ ᱟᱨ ᱵᱟᱝᱜᱟᱞᱤ ᱚᱨᱥᱚᱝ ᱨᱮᱭ 

ᱵᱚᱫᱚᱞ ᱤᱫᱤᱜᱼᱟ ᱾ 

ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩ ᱦᱚᱛᱮ ᱛᱮ ᱚᱞᱪᱤᱠᱤ ᱨᱮᱭᱟᱜ ᱜᱚᱲᱦᱚᱱ ᱫᱚᱠᱷᱤᱱ ᱮᱥᱤᱭᱟ 

ᱥᱟᱶᱛᱟᱼᱥᱟᱬᱮᱥᱤᱭᱟᱹ ᱵᱤᱛᱨᱤ ᱨᱮ ᱯᱟᱲᱦᱟᱣ ᱨᱮᱭᱟᱜ ᱟᱹᱰᱤ ᱢᱟᱨᱟᱝ ᱡᱟᱭᱜᱟ ᱠᱟᱱᱟ ᱾ 

ᱦᱮᱢᱵᱽᱨᱚᱢ (᱒᱐᱑᱒) ᱞᱟᱹᱭᱼᱟ ᱡᱮ ᱚᱞᱪᱤᱠᱤ ᱚᱞᱛᱚᱞ ᱨᱮᱭᱟᱜ ᱵᱮᱵᱚᱥᱛᱟ ᱠᱷᱚᱱ ᱫᱚ ᱟᱹᱰᱤ 

ᱜᱮ ᱢᱟᱨᱟᱝ ᱛᱟᱸᱦᱮᱸᱠᱟᱱᱟ, ᱱᱚᱶᱟᱫᱚ ᱡᱩᱢᱤᱫᱚᱜ ᱨᱮᱭᱟᱜ ᱢᱤᱫ ᱨᱟᱡᱽᱟᱹᱨᱤ ᱟᱨ 

ᱢᱚᱱᱚᱵᱤᱜᱭᱟᱱᱤᱠ ᱥᱟᱯᱟᱵ ᱛᱟᱸᱦᱮᱸᱠᱟᱱᱟ, ᱡᱟᱸᱦᱟᱸᱨᱮ  ᱚᱛᱱᱚᱝ ᱞᱮᱠᱟᱛᱮ 

ᱪᱷᱤᱛᱤᱼᱵᱤᱛᱤ ᱟᱠᱟᱱ ᱥᱟᱶᱛᱟᱠᱚ ᱢᱤᱫ ᱡᱩᱢᱤᱫ ᱩᱯᱨᱩᱢ ᱫᱟᱹᱵᱤ ᱨᱮᱭᱟᱜ ᱫᱟᱲᱮᱭ ᱮᱢᱟᱫ 

ᱠᱚ ᱛᱟᱸᱦᱮᱫ ᱾ 

ᱩᱰᱤᱥᱟ ᱨᱟ ᱡᱷᱟᱨᱠᱷᱚᱸᱰ ᱞᱮᱠᱟᱱ ᱯᱚᱱᱚᱛ ᱨᱮ ᱡᱟᱱᱟᱢᱼᱟᱲᱟᱝ ᱞᱮᱠᱟᱛᱮ ᱥᱟᱸᱜᱮᱼᱯᱟᱹᱨᱥᱤ 

ᱥᱤᱠᱱᱟᱹᱛ (Multilingual Education) ᱨᱮᱭᱟᱜ ᱦᱟᱹᱞᱤ ᱛᱩᱞᱟᱹᱡᱚᱠᱷᱟ ᱨᱮ ᱢᱤᱥᱟᱼᱢᱤᱥᱤ ᱚᱨᱡᱚ 

ᱥᱚᱫᱚᱨᱚᱜ ᱠᱟᱱᱟ (ᱯᱟᱸᱰᱟ ᱟᱨ ᱢᱚᱦᱟᱱᱛᱤ, ᱒᱐᱐᱙) ᱾ ᱡᱟᱸᱦᱟᱸ ᱨᱮ ᱢᱤᱫ ᱥᱮᱫ ᱯᱚᱲᱦᱚᱱᱼᱮ 

ᱞᱟᱹᱭ ᱮᱜᱼᱟ ᱡᱮ ᱮᱢᱹᱮᱞᱹᱤ (MLE) ᱠᱟᱹᱢᱤᱦᱚᱨᱟ ᱛᱮ ᱟᱹᱫᱤᱢ ᱯᱟᱹᱴᱷᱣᱟᱹᱠᱚ  ᱤᱥᱠᱩᱞ ᱵᱟᱹᱜᱤ 

ᱨᱮᱭᱟᱜ ᱫᱚᱨ ᱨᱮ ᱟᱹᱰᱤ ᱰᱮᱦᱮᱨ ᱠᱚᱢ ᱦᱩᱭ ᱟᱠᱟᱱᱟ, ᱚᱸᱰᱮᱜᱮ ᱫᱚᱥᱟᱨ ᱥᱮᱫ 

ᱥᱚᱸᱛᱷᱟᱜᱟᱭᱟᱱ (᱒᱐᱑᱘) ᱞᱮᱠᱟᱱ ᱠᱷᱚᱸᱫᱽᱨᱚᱱᱤᱭᱟᱹ  ᱞᱟᱹᱭ ᱮᱜᱼᱟᱭ ᱡᱮ ᱱᱚᱶᱟ ᱠᱚᱫᱚ 

ᱡᱟᱶᱜᱮ ᱜᱚᱱᱚᱴᱷᱚᱱ ᱢᱟᱦᱨᱚᱜᱠᱚ ᱨᱮᱭᱟᱜ ᱚᱨᱥᱚᱝ ᱠᱟᱱᱟ᱾ ᱡᱮᱢᱚᱱ ᱢᱟᱪᱮᱫ ᱠᱚᱜᱟᱜ 

ᱢᱟᱦᱨᱚᱜ ᱟᱨ ᱵᱟᱝ ᱴᱷᱟᱹᱣᱠᱟᱹ ᱡᱩᱛ ᱟᱠᱟᱱ ᱯᱟᱴᱷᱚᱱ ᱯᱚᱛᱚᱵ   ᱟᱨ ᱵᱟᱝ ᱴᱷᱟᱹᱣᱠᱟᱹ 

ᱨᱟᱡᱽᱟᱹᱨᱤ ᱫᱟᱲᱮ ᱨᱮᱭᱟᱜ ᱢᱟᱦᱨᱚᱜ  ᱠᱚ ᱥᱮᱞᱮᱫ ᱢᱮᱱᱟᱜᱼᱟ᱾ 

ᱱᱚᱶᱟ ᱠᱷᱚᱸᱫᱽᱨᱚᱱ ᱥᱟᱛᱟᱢ ᱨᱮ ᱥᱤᱠᱱᱟᱹᱛᱟᱱ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮᱭᱟᱜ 

ᱵᱮᱵᱚᱦᱟᱨ ᱥᱟᱶᱛᱮ ᱚᱞᱪᱤᱠᱤ ᱪᱤᱠᱤ ᱨᱮᱭᱟᱜ ᱵᱮᱵᱷᱟᱨ ᱛᱮ ᱥᱟᱱᱛᱟᱲ ᱞᱟᱠᱪᱟᱨ ᱨᱚᱯᱷᱟ 

ᱫᱚᱦᱚ ᱨᱮᱭᱟᱜ ᱨᱤᱠᱟᱹ ᱠᱟᱱᱟ ᱾ 

ᱠᱷᱚᱸᱫᱽᱨᱚᱱ ᱠᱟᱹᱢᱤᱦᱚᱨᱟᱠᱚ (Research Methods) 

ᱱᱚᱶᱟ ᱯᱚᱲᱦᱚᱱ ᱫᱚ ᱥᱤᱠᱱᱟᱹᱛᱟᱱ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤᱦᱟᱜ ᱮᱱᱮᱢ ᱨᱮᱭᱟᱜ ᱵᱤᱰᱟᱹᱣ 

ᱞᱟᱹᱜᱤᱫ ᱢᱤᱫ ᱜᱩᱱᱟᱱ, ᱵᱤᱥᱲᱤᱭᱟᱱ ᱟᱨ ᱵᱚᱨᱱᱚᱱᱟᱱ ᱠᱷᱚᱸᱫᱽᱨᱚᱱ ᱠᱟᱹᱢᱤ ᱦᱚᱨᱟ ᱠᱚ 

ᱵᱮᱵᱚᱦᱟᱨ ᱟᱠᱟᱱᱟ ᱾  ᱱᱚᱸᱰᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱡᱟᱱᱟᱢᱼᱟᱲᱟᱝ ᱯᱟᱹᱨᱥᱤ ᱨᱮᱭᱟᱜ 

ᱜᱩᱱᱟᱱ ᱟᱹᱱᱟᱹᱨᱤ ᱰᱮᱦᱮᱨᱼᱮ ᱠᱟᱹᱢᱤ ᱟᱠᱟᱜᱼᱟ ᱾ 

ᱟᱹᱫᱤᱢ ᱞᱟᱠᱪᱟᱨᱤᱭᱟᱹ ᱫᱷᱚᱱ  

ᱟᱹᱫᱤᱢ ᱞᱟᱠᱪᱟᱨᱤᱭᱟᱹ ᱫᱷᱚᱱ ᱨᱮ ᱦᱚᱲ ᱠᱟᱹᱦᱱᱤ, ᱦᱚᱲ ᱥᱮᱨᱮᱧ, ᱮᱱᱮᱡ, ᱫᱷᱚᱨᱚᱢ 

ᱢᱟᱱᱟᱣᱼᱵᱟᱛᱟᱣ, ᱵᱚᱸᱜᱟᱼᱵᱩᱨᱩ, ᱪᱟᱥᱼᱵᱟᱥ, ᱨᱟᱱᱼᱢᱩᱨᱜᱟᱹᱱ, ᱢᱟᱹᱡᱷᱤᱼᱯᱟᱨᱜᱟᱱᱟ 

ᱵᱮᱵᱚᱥᱛᱟ ᱟᱨ ᱡᱤᱭᱚᱱᱼᱥᱟᱹᱨᱭᱟᱹᱲ ᱠᱚ ᱥᱮᱞᱮᱫ ᱟᱠᱟᱱᱟ ᱾ ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ 

ᱞᱟᱠᱪᱟᱨᱤᱭᱟᱹ ᱥᱮᱨᱣᱟ ᱰᱮᱦᱮᱨ ᱛᱮᱫᱼᱫᱚ ᱯᱟᱨᱟᱵᱽᱼᱯᱩᱱᱟᱹᱭ, ᱮᱱᱮᱡᱼᱥᱮᱨᱮᱧ, 

ᱵᱟᱸᱠᱷᱮᱬᱼᱵᱤᱱᱛᱤᱠᱚ ᱨᱚᱲ ᱥᱟᱶᱦᱮᱫ ᱨᱮ ᱥᱟᱧᱪᱟᱣ ᱫᱚᱦᱚ ᱢᱮᱱᱟᱜᱼᱟ ᱾ ᱥᱟᱱᱛᱟᱲᱤ ᱦᱚᱲ 

ᱥᱟᱶᱦᱮᱫ ᱨᱮᱫᱚ ᱥᱤᱨᱤᱡ(ᱯᱨᱚᱠᱤᱛᱤ) ᱥᱮᱵᱟᱼᱫᱮᱵᱟ ᱟᱨ ᱢᱟᱹᱱᱼᱢᱟᱱᱚᱛ, ᱥᱟᱶᱛᱟ ᱨᱮ 

ᱛᱟᱸᱦᱮᱸᱱ ᱡᱤᱭᱚᱱ, ᱱᱤᱨᱟᱹᱭ ᱥᱮᱨᱣᱟ, ᱞᱟᱠᱪᱟᱨ ᱟᱨ ᱥᱟᱶᱛᱟᱨᱤ ᱥᱚᱢᱟᱱ ᱧᱮᱞ ᱨᱮᱭᱟᱜ ᱢᱟᱹᱱ 

ᱢᱚᱱᱚᱛ ᱠᱚ ᱢᱮᱱᱟᱜᱼᱟ ᱾ ᱵᱟᱦᱟ, ᱥᱚᱦᱨᱟᱭ, ᱢᱟᱜᱼᱢᱚᱬᱮ, ᱠᱟᱨᱟᱢ ᱞᱮᱠᱟᱱ ᱯᱟᱨᱟᱵᱽᱠᱚ 

ᱫᱷᱚᱨᱢᱚ ᱯᱟᱹᱛᱭᱟᱹᱣ ᱵᱚᱸᱜᱟᱼᱵᱩᱨᱩ ᱯᱟᱨᱟᱵᱽ ᱠᱟᱱᱟ, ᱥᱟᱶᱛᱮ ᱞᱟᱠᱪᱟᱨᱤᱭᱟᱹ ᱜᱮᱭᱟᱱ 

ᱟᱨ ᱥᱟᱶᱛᱟᱨᱤ ᱩᱱᱩᱭᱦᱟᱹᱨ ᱨᱮᱭᱟᱜ ᱥᱟᱜᱟᱲ ᱠᱟᱱᱟ ᱾ 

ᱭᱩᱱᱮᱥᱠᱚ(UNESCO) ᱞᱮᱠᱟᱛᱮ, ᱡᱟᱸᱦᱟᱸ ᱯᱟᱹᱨᱥᱤᱦᱟᱜ ᱟᱫᱚᱜ ᱨᱮᱭᱟᱜ ᱢᱮᱱᱮᱛ ᱟᱹᱲᱟᱹ 

ᱢᱟᱞᱚᱴᱚᱜ ᱥᱩᱢᱩᱝ ᱫᱚ ᱵᱟᱝ ᱠᱟᱱᱟ, ᱢᱮᱱᱠᱷᱟᱱ ᱚᱱᱟ ᱥᱟᱶ ᱥᱮᱞᱮᱫ ᱟᱠᱟᱱᱟ 

ᱞᱟᱠᱪᱟᱨᱤᱭᱟᱹ ᱧᱮᱞᱦᱚᱨᱟ, ᱱᱟᱜᱟᱢ ᱟᱨ ᱜᱮᱭᱟᱱᱼᱥᱮᱨᱣᱟ ᱠᱚᱦᱚᱸ ᱢᱟᱞᱚᱴ ᱠᱟᱱᱟ ᱾ 

(UNESCO) 

ᱥᱤᱠᱱᱟᱹᱛ ᱟᱨ ᱞᱟᱠᱪᱟᱨᱤᱭᱟᱹ ᱨᱚᱯᱷᱟ 

ᱥᱤᱠᱱᱟᱹᱛ ᱢᱤᱫᱴᱟᱹᱝ ᱥᱟᱶᱛᱟ ᱨᱮᱭᱟᱜ ᱞᱟᱠᱪᱟᱹᱨᱤᱭᱟᱹ ᱡᱤᱣᱤᱫ ᱫᱚᱦᱚ ᱚᱪᱚ ᱨᱮᱭᱟᱜ 

ᱴᱷᱟᱹᱣᱠᱟᱹ ᱦᱚᱨᱼᱮ ᱥᱚᱫᱚᱨᱼᱟ ᱾  ᱵᱤᱨᱫᱟᱹᱜᱟᱲ ᱜᱮᱭᱟᱱ ᱮᱯᱮᱢᱼᱪᱟᱯᱟᱞ ᱨᱮᱭᱟᱜ ᱢᱟᱱᱚᱛ 

ᱛᱟᱞᱢᱟ ᱠᱟᱱᱟ ᱾ ᱡᱩᱫᱤ ᱥᱤᱠᱱᱟᱹᱛ ᱡᱟᱱᱟᱢᱼᱟᱲᱟᱝ ᱛᱮ ᱮᱢᱟ ᱠᱚᱣᱟ ᱮᱱᱠᱷᱟᱱ 

ᱯᱟᱹᱴᱷᱣᱟᱹᱠᱚ ᱰᱮᱦᱮᱨ ᱜᱮᱭᱟᱱ ᱟᱨ ᱞᱟᱠᱪᱟᱨᱤᱭᱟᱹ ᱞᱮᱠᱟᱛᱮ ᱠᱚ ᱵᱟᱰᱟᱭ ᱡᱚᱝᱼᱟ ᱾ 

ᱭᱩᱱᱮᱥᱠᱚ (UNESCO)ᱦᱟᱜ ᱒᱐᱒᱕ ᱨᱮᱭᱟᱜ ᱨᱤᱯᱚᱴ Bhasha Matters ᱨᱮ ᱴᱷᱟᱹᱣᱠᱟᱹ ᱟᱠᱟᱱᱟ 

ᱡᱮ ᱡᱟᱱᱟᱢᱼᱟᱲᱟᱝ ᱞᱮᱠᱟᱛᱮ ᱥᱤᱠᱱᱟᱹᱛ ᱥᱮᱞᱮᱫᱟᱱᱟᱜ ᱥᱤᱠᱱᱟᱹᱛ, ᱯᱟᱹᱨᱥᱤ ᱡᱩᱢᱤᱫᱚᱜ ᱟᱨ 

ᱞᱟᱠᱪᱟᱨᱤᱭᱟᱹ ᱨᱚᱯᱷᱟ ᱞᱟᱹᱜᱤᱫ ᱟᱹᱰᱤ ᱞᱟᱹᱠᱛᱤᱜᱼᱟ ᱾ (UNESCO) 

ᱢᱟᱦᱟᱛᱢᱟ ᱜᱟᱸᱫᱷᱤ ᱦᱚᱸ ᱡᱟᱱᱟᱢᱼᱟᱲᱟᱝ ᱨᱮᱭᱟᱜ ᱢᱚᱦᱚᱛ ᱴᱷᱟᱹᱣᱠᱟᱹ ᱥᱟᱹᱦᱤᱡᱼᱮ ᱞᱟᱹᱭ 

ᱟᱠᱟᱜᱼᱟᱼ’ᱡᱟᱱᱟᱢᱼᱟᱲᱟᱝ ᱜᱤᱫᱽᱨᱟᱹᱦᱟᱜ ᱢᱚᱜᱚᱡ ᱩᱛᱱᱟᱹᱣ ᱨᱮᱭᱟᱜ ᱥᱤᱨᱡᱚᱱᱤᱭᱟᱹ 

ᱢᱟᱫᱷᱭᱚᱢ ᱠᱟᱱᱟ ᱾’ ᱱᱚᱶᱟ ᱵᱤᱪᱟᱹᱨ ᱫᱚ ᱟᱹᱫᱤᱢ ᱜᱟᱶᱛᱟ ᱠᱚ ᱞᱟᱹᱜᱤᱫ ᱟᱹᱰᱤ ᱡᱚᱛᱷᱟᱛ 

ᱢᱚᱦᱚᱛᱟᱱᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱞᱮᱠᱟᱛᱮ ᱥᱤᱠᱱᱟᱹᱛ ᱟᱨ ᱞᱟᱠᱪᱟᱹᱨᱤᱭᱟᱹ ᱨᱯᱚᱷᱟ 

᱑ᱹ ᱞᱟᱠᱪᱟᱨᱤᱭᱟᱹ ᱜᱮᱭᱟᱱ ᱨᱮᱭᱟᱜ ᱮᱯᱮᱢᱼᱪᱟᱯᱟᱞ 

ᱥᱟᱱᱛᱟᱲᱤ ᱯᱟᱹᱨᱥᱤ ᱫᱟᱨᱟᱭ ᱛᱮ ᱥᱤᱠᱱᱟᱹᱛ ᱮᱢᱟᱠᱚᱠᱟᱱ ᱯᱟᱹᱴᱷᱣᱟᱹᱠᱚ ᱟᱠᱚᱣᱟᱜ 

ᱥᱟᱶᱛᱟ ᱨᱮᱭᱟᱜ ᱦᱚᱲ ᱠᱟᱹᱦᱱᱤ, ᱠᱩᱫᱩᱢ, ᱵᱤᱱᱛᱤ, ᱵᱟᱸᱠᱷᱮᱬ, ᱥᱮᱨᱮᱧ ᱟᱨ ᱥᱮᱨᱣᱟ ᱨᱮᱭᱟᱜ 

ᱜᱮᱭᱟᱱ ᱛᱮᱠᱚ ᱩᱯᱩᱨᱩᱢᱚᱜᱼᱟ ᱾ ᱡᱚᱠᱷᱚᱱ ᱵᱤᱨᱫᱟᱹᱜᱟᱲ ᱯᱟᱴᱷᱚᱱ ᱨᱮ  ᱫᱤᱱᱟᱹᱢ 

ᱵᱮᱵᱷᱟᱨᱚᱜ ᱞᱟᱠᱪᱟᱨᱤᱭᱟᱹ ᱡᱤᱱᱤᱥ ᱠᱚ ᱥᱮᱞᱮᱫ ᱛᱟᱸᱦᱮᱸᱱᱟ, ᱮᱱᱠᱷᱟᱱ ᱯᱟᱹᱴᱷᱟᱹᱣᱟᱹᱠᱚ 

ᱟᱠᱚᱣᱟᱜ ᱞᱟᱠᱪᱟᱹᱨᱤᱭᱟᱹ ᱨᱮᱦᱮᱫ ᱥᱟᱶ ᱡᱚᱯᱚᱲᱟᱣ ᱠᱚ ᱛᱟᱸᱦᱮᱸᱱᱟ ᱾  ᱥᱟᱱᱛᱟᱲ ᱥᱟᱶᱛᱟ 

ᱨᱮᱭᱟᱜ ᱞᱟᱠᱪᱟᱨ, ᱟᱹᱨᱤᱪᱟᱹᱨᱤ ᱥᱮᱨᱣᱟ ᱠᱚ ᱜᱤᱫᱽᱨᱟᱹ ᱵᱮᱲᱟ ᱠᱷᱚᱱ ᱜᱮ ᱠᱚ ᱪᱮᱫᱚᱜᱼᱟ᱾ 

ᱱᱚᱶᱟ ᱟᱹᱰᱤ ᱞᱟᱹᱠᱛᱤᱜ ᱠᱟᱱᱟ, ᱪᱮᱫᱟᱜ ᱥᱮ ᱱᱤᱛᱚᱜ ᱧᱮᱞᱚᱜ ᱠᱟᱱᱟ ᱡᱮ ᱜᱤᱫᱽᱨᱟᱹ ᱵᱮᱲᱟ 

ᱨᱮ ᱯᱟᱹᱴᱷᱟᱹᱣᱟᱹ ᱜᱤᱫᱽᱨᱟᱹ ᱠᱚ ᱮᱴᱟᱜ ᱯᱟᱹᱨᱥᱤ ᱛᱮ ᱚᱞ ᱯᱟᱲᱦᱟᱣ ᱠᱟᱛᱮ ᱠᱚ ᱦᱟᱨᱟ ᱵᱩᱨᱩ 

ᱮᱱᱠᱷᱟᱱ ᱟᱠᱚᱣᱟᱜ ᱱᱤᱡᱮ ᱥᱟᱶᱟᱛᱟ ᱟᱹᱨᱤᱪᱟᱹᱨᱤ ᱟᱨ ᱥᱮᱨᱣᱟ ᱠᱷᱚᱱ ᱠᱚ ᱥᱟᱦᱟ ᱤᱫᱤ 

ᱟᱠᱟᱱᱟ, ᱥᱟᱶᱛᱮ ᱟᱹᱰᱤᱜᱟᱱ ᱟᱹᱫᱤᱢ ᱯᱟᱹᱴᱷᱣᱟᱹ ᱠᱚᱢᱟ ᱟᱠᱚᱣᱟᱜ ᱡᱟᱱᱟᱢᱼᱟᱲᱟᱝ ᱨᱚᱲ 

ᱦᱚᱸ ᱠᱚ ᱪᱮᱫ ᱠᱮᱜᱼᱟ ᱾ ᱚᱱᱟᱛᱮ ᱮᱛᱚᱦᱚᱵ ᱥᱤᱠᱱᱟᱹᱛ ᱫᱚ ᱡᱟᱱᱟᱢᱼᱟᱲᱟᱝ ᱛᱮᱜᱮ 

ᱵᱤᱨᱫᱟᱹᱜᱟᱲ ᱠᱚᱨᱮ ᱱᱤᱦᱟᱹᱛ ᱦᱩᱭᱩᱜ ᱫᱚᱨᱠᱟᱨ ᱠᱟᱱᱟ ᱾ ᱛᱚᱵᱮ ᱮᱱᱟᱜ ᱟᱠᱚᱣᱟᱜ ᱟᱹᱫᱤᱢ 

ᱥᱮ ᱥᱟᱱᱛᱟᱲ ᱞᱟᱠᱪᱟᱨ ᱥᱟᱶ ᱡᱚᱯᱚᱲᱟᱣ ᱠᱚ ᱛᱟᱸᱦᱮᱸᱱᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱛᱮ ᱜᱟᱵᱟᱱ ᱟᱠᱟᱱ ᱜᱚᱲᱦᱚᱱ ᱡᱮᱢᱚᱱ ᱦᱤᱛᱟᱹᱞ, 

ᱵᱤᱫᱩᱼᱪᱟᱱᱫᱟᱱ(ᱜᱟᱭᱟᱱ), ᱠᱷᱮᱨᱣᱟᱲ ᱵᱤᱨ (ᱜᱟᱭᱟᱱ) ᱟᱨ ᱮᱢᱟᱱ ᱞᱮᱠᱟᱱ ᱦᱚᱲ 

ᱠᱟᱹᱦᱱᱤᱠᱚ ᱯᱚᱛᱚᱵ ᱠᱚᱞᱟᱠᱪᱟᱨᱤᱭᱟᱹ ᱢᱟᱹᱱ ᱨᱮᱭᱟᱜ ᱨᱚᱯᱷᱟ ᱨᱮ ᱫᱟᱢᱟᱱ ᱮᱱᱮᱢ 

ᱛᱟᱸᱦᱮᱸᱱᱟ ᱾ ᱱᱟᱦᱟᱜ ᱥᱟᱱᱛᱟᱲᱤ ᱥᱟᱶᱦᱮᱫ ᱦᱟᱨᱟ ᱤᱫᱤᱜ ᱠᱟᱱᱟ ᱟᱹᱰᱤᱜᱟᱱ ᱚᱞᱛᱚᱞ ᱠᱚ 

ᱥᱟᱱᱛᱟᱲᱤ ᱛᱮ ᱦᱩᱭ ᱤᱫᱤᱜ ᱠᱟᱱᱟ, ᱵᱚᱸᱜᱟᱼᱵᱩᱨᱩ, ᱮᱱᱮᱡᱼᱥᱮᱨᱮᱧ ᱟᱨ ᱥᱮᱨᱣᱟ ᱵᱟᱵᱚᱛ ᱠᱚ 

ᱟᱹᱰᱤᱜᱟᱱ ᱚᱱᱚᱞᱤᱭᱟᱹ ᱠᱚ ᱚᱞᱛᱚᱞ ᱟᱠᱟᱜᱼᱟ, ᱚᱱᱟᱛᱮ ᱞᱟᱠᱪᱟᱨ ᱨᱚᱯᱷᱟ ᱫᱚᱦᱚᱭᱟᱭ ᱾ 

᱒ᱹ  ᱪᱤᱠᱤ ᱨᱚᱯᱷᱟ 

ᱚᱞᱪᱤᱠᱤ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮᱭᱟᱜ ᱥᱚᱨᱮᱥ ᱪᱤᱠᱤ ᱠᱟᱱᱟ, ᱱᱚᱶᱟᱛᱮ ᱥᱟᱱᱛᱟᱲᱤ ᱟᱲᱟᱝ 

ᱠᱚ ᱟᱹᱰᱤ ᱥᱚᱦᱚᱡ ᱚᱞᱚᱜᱼᱟ ᱾ ᱚᱞᱛᱚᱞ ᱨᱮ ᱚᱞᱪᱤᱠᱤ ᱟᱹᱰᱤ ᱥᱚᱨᱮᱥ ᱜᱮᱭᱟ, ᱥᱟᱶᱛᱮ 

ᱥᱟᱱᱛᱟᱲ ᱠᱚᱣᱟᱜ ᱩᱯᱨᱩᱢ ᱪᱤᱱᱦᱟᱹ ᱦᱚᱸ ᱠᱟᱱᱟ ᱾ ᱱᱚᱶᱟ ‘ᱚᱞᱪᱤᱠᱤ’ ᱪᱤᱠᱤ ᱫᱚ ᱑᱙᱒᱕ 

ᱥᱟᱹᱦᱤᱛ ᱨᱮ ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩᱭ ᱜᱚᱲᱦᱚᱱ ᱞᱮᱜᱼᱟ᱾ ᱯᱚᱸᱰᱮᱛ ᱨᱟᱹᱜᱷᱩᱱᱟᱛ 

ᱢᱩᱨᱢᱩ ᱫᱚ ᱥᱟᱱᱛᱟᱲ ᱥᱟᱶᱛᱟ ᱥᱩᱥᱟᱹᱨᱤᱭᱟᱹ, ᱚᱱᱚᱞᱤᱭᱟᱹ, ᱜᱟᱭᱟᱱᱼᱵᱟᱰᱚᱦᱤ ᱠᱟᱱᱟᱭ ᱾ 

ᱥᱟᱱᱛᱟᱲ ᱥᱟᱶᱛᱟ ᱦᱟᱨᱟ ᱵᱩᱨᱩ ᱞᱟᱹᱜᱤᱫ ᱟᱹᱰᱤ ᱫᱟᱢᱟᱱ ᱮᱱᱮᱢ ᱛᱟᱭ ᱛᱟᱸᱦᱮᱸᱭᱟ ᱿ 

ᱨᱩᱪᱤᱨᱟ ᱫᱟᱥᱟᱜ ᱯᱚᱲᱦᱚᱱ ᱞᱮᱠᱟᱛᱮ ᱚᱞᱪᱤᱠᱤ ᱛᱮ ᱥᱤᱠᱱᱟᱹᱛ ᱠᱮ ᱥᱟᱱᱛᱟᱲ 

ᱞᱟᱠᱪᱟᱨᱤᱭᱟᱹ ᱫᱷᱚᱱ ᱨᱮᱭᱟᱜ ᱨᱚᱯᱷᱟ ᱦᱟᱜ ᱫᱟᱢᱟᱱ ᱢᱟᱫᱷᱭᱚᱢ ᱠᱚ ᱞᱟᱹᱭᱼᱟ ᱾ (Sage 

Journals) ᱢᱮᱱ ᱜᱟᱱᱚᱜᱼᱟ ᱱᱤᱡᱮ ᱯᱟᱹᱨᱥᱤ ᱟᱨ ᱪᱤᱠᱤ ᱛᱮ ᱚᱞ ᱯᱟᱲᱦᱟᱣ ᱞᱮᱱ ᱠᱷᱟᱱ ᱥᱚᱦᱚᱡ 

ᱛᱮ ᱱᱤᱡᱮᱭᱟᱜ ᱞᱟᱠᱪᱟᱨ ᱛᱮᱢ ᱩᱯᱩᱨᱩᱢᱚᱜᱼᱟ ᱾ 

᱓ᱹ ᱞᱟᱠᱪᱟᱹᱨᱤᱭᱟᱹ ᱩᱯᱨᱩᱢ ᱨᱮᱭᱟᱜ ᱩᱛᱱᱟᱹᱣ 

ᱡᱟᱱᱟᱢᱼᱟᱲᱟᱝ ᱛᱮ ᱯᱟᱲᱦᱟᱣ ᱯᱟᱹᱴᱷᱟᱹᱣᱟᱹᱠᱚ ᱫᱟᱲᱮ ᱟᱨ ᱞᱟᱠᱪᱟᱹᱨᱤᱭᱟᱹ ᱜᱚᱨᱚᱵᱼᱮ 

ᱥᱮᱬᱟᱭᱟ ᱾ ᱡᱚᱠᱷᱚᱱ ᱜᱤᱫᱽᱨᱟᱹᱠᱚ ᱟᱠᱚᱣᱟᱜ ᱡᱟᱱᱟᱢᱼᱟᱲᱟᱝ ᱛᱮᱠᱚ ᱯᱟᱲᱦᱟᱜᱼᱟ 

ᱮᱱᱠᱷᱟᱱ ᱱᱤᱡᱮᱜᱮ ᱥᱤᱠᱱᱟᱹᱛ ᱠᱟᱹᱢᱤᱦᱚᱨᱟ ᱨᱮ ᱥᱮᱞᱮᱫᱚᱜ ᱞᱮᱠᱟ ᱠᱚ ᱟᱹᱭᱠᱟᱹᱣᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱛᱮ ᱥᱤᱠᱱᱟᱹᱛ ᱫᱟᱨᱟᱭ ᱛᱮ ᱞᱟᱠᱪᱟᱨ ᱥᱟᱶ ᱥᱟᱹᱜᱟᱹᱭ ᱡᱚᱯᱚᱲᱟᱣ 

ᱤᱫᱤᱜᱼᱟ ᱟᱨ ᱥᱟᱶᱛᱟ ᱨᱮᱭᱟᱜ ᱡᱩᱢᱤᱫᱚᱜ ᱩᱯᱩᱨᱩᱢ ᱟᱨ ᱦᱚᱸ ᱠᱮᱴᱮᱡ ᱤᱫᱤᱜᱼᱟ ᱾ ᱱᱚᱝᱠᱟ 

ᱞᱮᱛᱟ ᱛᱮ ᱞᱟᱠᱪᱟᱹᱨᱤᱭᱟᱹ ᱩᱯᱨᱩᱢ ᱩᱛᱱᱟᱹᱣ ᱥᱟᱶ ᱯᱟᱥᱱᱟᱣ ᱤᱫᱤᱜᱼᱟ ᱾ 

᱔ᱹ ᱦᱚᱲ ᱥᱟᱶᱦᱮᱫ ᱨᱚᱯᱷᱟ 

ᱥᱟᱱᱛᱟᱲᱤ ᱦᱚᱲ ᱥᱟᱶᱦᱮᱫ ᱨᱚᱲ ᱥᱮᱨᱣᱟ ᱨᱮᱜᱮ ᱵᱟᱹᱭᱥᱟᱹᱣ ᱟᱠᱟᱱᱟ ᱾ ᱥᱤᱠᱱᱟᱹᱛ ᱫᱟᱨᱟᱭ 

ᱛᱮ ᱱᱚᱶᱟ ᱨᱚᱲ ᱥᱮᱨᱣᱟ ᱨᱮᱭᱟᱜ ᱚᱞᱛᱚᱞ ᱟᱨ ᱯᱟᱲᱦᱟᱣ ᱜᱟᱱ ᱤᱫᱤᱜ ᱠᱟᱱᱟ ᱾ 

ᱵᱤᱨᱫᱟᱹᱜᱟᱲ ᱟᱨ ᱡᱮᱜᱮᱛᱵᱤᱨᱫᱟᱹᱜᱟᱲ ᱨᱮ ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮᱭᱟᱜ ᱯᱟᱲᱦᱟᱣ ᱛᱮ 

ᱦᱚᱲ ᱥᱮᱨᱮᱧ, ᱦᱚᱲ ᱠᱟᱹᱦᱱᱤ ᱟᱨ ᱥᱤᱸᱜᱽᱨᱟᱹᱭ ᱠᱚ ᱨᱚᱯᱷᱟ ᱮᱫᱤᱜ ᱠᱟᱱᱟ ᱾ ᱱᱚᱝᱠᱟ ᱞᱮᱠᱷᱟᱱ 

ᱦᱤᱡᱩᱜ ᱯᱤᱲᱦᱤᱠᱚ ᱟᱠᱚᱣᱟᱜ ᱞᱟᱠᱪᱟᱨᱤᱭᱟᱹ ᱫᱷᱚᱱ ᱠᱚ ᱩᱨᱩᱢ ᱤᱫᱤ ᱛᱟᱠᱚᱣᱟ᱾ 

ᱡᱟᱱᱟᱢ ᱟᱲᱟᱝ ᱞᱮᱠᱟᱛᱮ ᱥᱤᱠᱱᱟᱹᱛ ᱟᱨ ᱥᱤᱱᱟᱹᱛᱟᱱ ᱢᱟᱱᱚᱛ 

ᱟᱹᱰᱤᱜᱟᱱ ᱠᱷᱚᱸᱫᱽᱨᱚᱱ ᱛᱮ ᱱᱚᱶᱟ ᱴᱷᱟᱹᱣᱠᱟ ᱟᱠᱟᱱᱟ ᱡᱮ ᱡᱟᱱᱟᱢᱼᱟᱲᱟᱝ ᱛᱮ ᱮᱛᱚᱦᱚᱵ 

ᱥᱤᱠᱱᱟᱹᱛ ᱧᱟᱢᱟᱠᱟᱱ ᱯᱟᱹᱴᱷᱟᱹᱣᱟᱹ ᱠᱚ ᱥᱤᱠᱱᱟᱹᱛᱟᱱ ᱢᱟᱱᱚᱛ ᱟᱹᱰᱤᱱᱟᱯᱟᱭ ᱦᱩᱭᱩᱜᱼᱟ᱾ 

ᱭᱩᱱᱮᱥᱠᱚ (UNESCO) ᱦᱚᱸ ᱱᱚᱶᱟ ᱠᱟᱛᱷᱟ ᱫᱚᱭ ᱥᱤᱠᱟᱹᱨ ᱟᱠᱟᱱᱟ ᱡᱮ ᱢᱟᱲᱟᱝ ᱯᱟᱹᱨᱥᱤ 

ᱨᱮ ᱥᱤᱠᱱᱟᱹᱛ ᱛᱮ ᱵᱩᱡᱷᱟᱹᱣ, ᱧᱩᱱᱩᱢᱟᱱᱟᱜ ᱩᱛᱱᱟᱹᱣ ᱟᱨ ᱪᱮᱫᱚᱜ ᱨᱮᱭᱟᱜ ᱠᱷᱚᱢᱚᱛᱟ 

ᱥᱮᱬᱟᱜᱼᱟ ᱾ (UNESCO)  

ᱥᱟᱱᱛᱟᱲᱤ ᱯᱟᱹᱨᱥᱤ ᱜᱤᱫᱽᱨᱟᱹ ᱠᱚ ᱞᱟᱹᱜᱤᱫ ᱡᱟᱱᱟᱢᱼᱟᱲᱟᱝ ᱞᱮᱠᱟᱛᱮ ᱥᱤᱠᱱᱟᱹᱛ ᱛᱮ 

ᱟᱹᱰᱤᱜᱟᱱ ᱞᱟᱵᱷ ᱧᱟᱢᱚᱜᱼᱟᱼ 

᱑ᱹ ᱥᱚᱦᱚᱡ ᱛᱮᱠᱚ ᱪᱮᱫᱚᱜ ᱾ 

᱒ᱹ ᱚᱞᱚᱜᱼᱯᱟᱲᱦᱟᱣ ᱵᱟᱹᱜᱤ ᱜᱤᱰᱤ ᱯᱟᱹᱴᱷᱣᱟᱹᱠᱚ ᱠᱚ ᱠᱚᱢᱚᱜᱼᱟ ᱾ 

᱓ᱹ ᱞᱟᱠᱪᱟᱨᱤᱭᱟᱹ ᱫᱟᱲᱮ ᱥᱮᱬᱟᱜᱼᱟ ᱾ 

᱔ᱹ ᱵᱟᱨᱼᱯᱟᱹᱨᱥᱤ ᱟᱨ ᱥᱟᱸᱜᱮᱼᱯᱟᱹᱨᱥᱤ ᱫᱟᱲᱮ ᱨᱮᱭᱟᱜ ᱪᱷᱟᱨᱟᱣ ᱯᱟᱥᱱᱟᱜᱼᱟ ᱾ 

᱕ᱹ ᱥᱟᱶᱛᱟ ᱜᱚᱲᱚᱥᱚᱦᱚᱫ ᱰᱮᱦᱮᱨᱚᱜᱼᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱞᱟᱯᱷᱟᱝ ᱥᱤᱠᱱᱟᱹᱛ 

ᱦᱟᱹᱞᱤ ᱥᱮᱨᱢᱟ ᱨᱮ ᱟᱹᱰᱤᱜᱟᱱ ᱡᱮᱜᱮᱛᱵᱤᱨᱫᱟᱹᱜᱟᱲ ᱨᱮ ᱥᱟᱱᱛᱟᱲᱤ ᱵᱤᱵᱷᱟᱜᱽ 

ᱵᱟᱹᱭᱥᱟᱹᱣ ᱟᱠᱟᱱᱟ ᱾ ᱱᱚᱝᱠᱟᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱥᱟᱶᱦᱮᱫ ᱨᱮ ᱵᱤᱨᱫᱟᱹᱜᱟᱲ 

ᱯᱚᱲᱦᱚᱱ ᱨᱮ ᱫᱟᱲᱮ ᱧᱟᱢᱚᱜ ᱠᱟᱱᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤᱼᱦᱟᱜ ᱞᱟᱯᱷᱟᱝ ᱥᱤᱠᱱᱟᱹᱛ ᱨᱮ ᱥᱮᱞᱮᱫ ᱟᱹᱰᱤ ᱢᱚᱦᱚᱛᱼᱟᱼ 

᱑ᱹ ᱯᱟᱹᱨᱥᱤ ᱠᱷᱚᱸᱫᱽᱨᱚᱱ ᱠᱚ ᱰᱮᱦᱮᱨᱚᱜᱼᱟ ᱾ 

᱒ᱹ ᱦᱚᱲ ᱠᱟᱛᱷᱟ ᱥᱮ ᱜᱮᱭᱟᱱ ᱠᱚ ᱚᱞᱛᱚᱞ ᱤᱫᱤᱜᱼᱟ ᱾ 

᱓ᱹ ᱟᱹᱫᱤᱢ ᱯᱚᱲᱦᱚᱱ ᱨᱮ ᱱᱟᱶᱟ ᱦᱚᱨᱼᱰᱟᱦᱟᱨ ᱧᱟᱢᱚᱜᱼᱟ ᱾ 

᱔ᱹ ᱞᱟᱠᱪᱟᱨᱤᱭᱟᱹ ᱫᱷᱚᱱ ᱨᱮᱭᱟᱜ ᱥᱤᱠᱱᱟᱹᱛᱟᱱ ᱨᱚᱯᱷᱟ ᱾ 

ᱩᱰᱤᱥᱟ ᱥᱚᱨᱠᱟᱨ ᱦᱚᱛᱮᱛ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱚᱞᱪᱤᱠᱤ ᱨᱮᱭᱟᱜ 

ᱪᱷᱟᱨᱣᱼᱯᱟᱥᱱᱟᱣ ᱞᱟᱹᱜᱤᱫ ᱵᱤᱥᱮᱥ ᱭᱚᱡᱽᱱᱟᱠᱚ ᱮᱦᱚᱵ ᱟᱠᱟᱱᱟ, ᱡᱟᱸᱦᱟᱸᱡᱮ ᱯᱟᱹᱨᱥᱤ 

ᱨᱚᱯᱷᱟ ᱞᱟᱹᱜᱤᱫ ᱵᱤᱨᱫᱟᱹᱜᱟᱲ ᱟᱫᱷᱟᱨ ᱮ ᱮᱢᱚᱜᱼᱟ ᱾ (Times of India) 

ᱥᱟᱢᱟᱝ ᱟᱠᱟᱱ ᱡᱟᱸᱜᱮᱫᱟᱨᱟᱢ ᱟᱨ ᱟᱱᱟᱴᱠᱚ 

ᱫᱤᱢᱟᱹᱢ ᱫᱤᱱ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱩᱛᱱᱟᱹᱣ ᱤᱫᱤᱜ ᱠᱟᱱᱟ ᱨᱮᱦᱚᱸ ᱟᱹᱰᱤᱜᱟᱱ ᱟᱱᱟᱴ 

ᱟᱨ ᱡᱟᱸᱜᱮᱸᱫᱟᱨᱟᱢᱠᱚ ᱥᱟᱶ ᱥᱟᱢᱟᱝ ᱫᱟᱯᱨᱟᱢ ᱦᱩᱭᱩᱜ ᱠᱟᱱᱟᱼ 

᱑ᱹ ᱯᱟᱹᱨᱥᱤ ᱠᱷᱚᱱ ᱥᱟᱦᱟᱜ 

ᱟᱹᱛᱩ ᱫᱤᱥᱚᱢ ᱵᱟᱹᱜᱤ ᱟᱨ ᱵᱟᱡᱟᱨ ᱨᱮ ᱛᱟᱸᱦᱮᱸ ᱛᱮ ᱱᱟᱶᱟ ᱯᱤᱲᱦᱤ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ 

ᱨᱮᱭᱟᱜ ᱵᱮᱵᱷᱟᱨ ᱠᱚᱢ ᱤᱫᱤᱜ ᱠᱟᱱᱟ ᱾ 

᱒ᱹ ᱚᱞᱚᱜᱼᱯᱟᱲᱦᱟᱣ ᱞᱟᱹᱜᱤᱫ ᱥᱟᱢᱟᱱ ᱠᱚᱨᱮᱭᱟᱜ ᱢᱟᱦᱨᱚᱜ 

ᱟᱹᱰᱤᱜᱟᱱ ᱡᱟᱭᱜᱟ ᱨᱮ ᱜᱩᱱᱟᱱ ᱥᱟᱱᱛᱟᱲᱤ ᱯᱟᱴᱷᱚᱱ ᱯᱚᱛᱚᱵ ᱟᱨ ᱥᱚᱦᱚᱫ ᱡᱤᱱᱤᱥ 

ᱠᱚᱨᱮᱱᱟᱜ ᱟᱹᱰᱤ ᱢᱟᱦᱨᱚᱜ ᱢᱮᱱᱟᱜᱼᱟ ᱾ 

᱓ᱹ ᱢᱟᱪᱮᱫ ᱠᱚᱣᱟᱜ ᱢᱟᱦᱨᱚᱜ 

ᱥᱟᱱᱛᱟᱲᱤ ᱯᱟᱹᱨᱥᱤ ᱛᱮ ᱚᱞᱼᱯᱟᱲᱦᱟᱣ ᱞᱟᱹᱜᱤᱫ ᱢᱟᱪᱮᱫ ᱠᱚᱣᱟᱜ ᱤᱥᱠᱩᱞ, ᱵᱤᱨᱫᱟᱹᱜᱟᱲ 

ᱟᱨ ᱡᱮᱜᱮᱛᱵᱤᱨᱫᱟᱹᱜᱟᱲ ᱠᱚᱨᱮ ᱟᱹᱰᱤ ᱢᱟᱦᱨᱚᱜ ᱜᱮᱭᱟ ᱠᱚ ᱾ 

᱔ᱹ ᱰᱤᱡᱤᱴᱚᱞ ᱥᱟᱱᱥᱟᱫᱷᱚᱱ ᱨᱮᱭᱟᱜ ᱥᱤᱢᱟᱹ 

ᱦᱟᱹᱞᱤ ᱥᱮᱨᱢᱟ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱞᱟᱹᱜᱤᱫ ᱢᱤᱥᱤᱱ ᱛᱚᱨᱡᱚᱢᱟ ᱟᱨ ᱰᱤᱡᱤᱴᱚᱞ 

ᱥᱟᱱᱥᱟᱫᱷᱚᱱ ᱨᱮ ᱠᱟᱹᱢᱤ ᱮᱦᱚᱵ ᱟᱠᱟᱱᱟ, ᱮᱱ ᱨᱮᱦᱚᱸ ᱱᱚᱶᱟ ᱡᱟᱭᱜᱟ ᱱᱤᱛᱦᱚᱸ 

ᱩᱱᱛᱟᱹᱣᱚᱜ ᱚᱵᱚᱥᱛᱟ ᱨᱮᱜᱮ ᱢᱮᱱᱟᱜᱼᱟ ᱾(arXiv) 

ᱨᱚᱯᱷᱟ ᱟᱨ ᱥᱟᱧᱪᱟᱣ ᱫᱚᱦᱚ ᱞᱟᱹᱜᱤᱫ ᱦᱩᱫᱤᱥ 

ᱥᱟᱱᱛᱟᱲᱤ ᱯᱟᱹᱨᱥᱤ ᱫᱟᱨᱟᱭ ᱛᱮ ᱟᱹᱫᱤᱢ ᱞᱟᱠᱪᱟᱨᱠᱚ ᱨᱚᱯᱷᱟ ᱞᱟᱹᱜᱤᱫ ᱚᱞ ᱟᱠᱟᱱ 

ᱠᱟᱛᱷᱟ ᱠᱚ ᱠᱟᱹᱢᱤ ᱦᱩᱭᱩᱜᱼᱟᱼ 

᱑ᱹ ᱮᱛᱚᱦᱚᱵ ᱯᱟᱲᱦᱟᱣ ᱠᱷᱚᱱ ᱜᱮ ᱡᱟᱱᱟᱢ ᱟᱲᱟᱝ ᱛᱮ ᱥᱤᱠᱟᱱᱟᱹᱛ ᱮᱢᱚᱜ ᱞᱟᱹᱜᱛᱤᱜ 

ᱠᱟᱱᱟ ᱾ 

᱒ᱹ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮ ᱜᱩᱱᱟᱱ ᱯᱟᱴᱷᱚᱱ ᱨᱮᱭᱟᱜ ᱜᱚᱲᱦᱚᱱ ᱾ 

᱓ᱹ ᱚᱞᱪᱤᱠᱤ ᱪᱤᱠᱤ ᱚᱞ ᱪᱮᱫᱚᱜ ᱞᱟᱹᱜᱤᱫ ᱠᱟᱹᱢᱤ ᱠᱚ ᱯᱟᱥᱱᱟᱣ ᱦᱩᱭᱩᱜᱼᱟ ᱾ 

᱔ᱹ ᱥᱟᱱᱛᱟᱲᱤ ᱦᱚᱲ ᱥᱟᱶᱦᱮᱫ ᱨᱮᱭᱟᱜ ᱰᱤᱡᱤᱴᱚᱞ ᱛᱮ ᱥᱟᱡᱟᱣ ᱾ 

᱕ᱹ ᱯᱟᱹᱨᱥᱤ ᱛᱚᱠᱱᱤᱠᱤ ᱟᱨ ᱮᱹᱟᱭᱤ(AI) ᱞᱮᱠᱟᱛᱮ ᱥᱟᱱᱥᱟᱫᱷᱚᱱ ᱨᱮᱭᱟᱜ ᱩᱛᱱᱟᱹᱣ ᱾ 

᱖ᱹ ᱵᱤᱨᱫᱟᱹᱜᱟᱲ ᱯᱟᱴᱷᱚᱱ ᱨᱮ ᱟᱹᱫᱤᱢ(ᱥᱟᱱᱛᱟᱲ) ᱞᱟᱠᱪᱟᱨ ᱠᱚ ᱥᱮᱞᱮᱫ ᱾ 

᱗ᱹ ᱡᱮᱜᱮᱛᱵᱤᱨᱫᱟᱹᱜᱟᱲ ᱨᱮ ᱥᱟᱱᱛᱟᱲᱤ ᱯᱚᱲᱦᱚᱱ ᱟᱨ ᱠᱷᱚᱸᱫᱽᱨᱚᱱ ᱠᱟᱹᱢᱤ ᱠᱚ ᱥᱮᱬᱟ᱾ 

ᱥᱟᱨ ᱠᱟᱛᱷᱟ (Conclusion) 

ᱥᱟᱱᱛᱟᱲᱤ ᱯᱟᱹᱨᱥᱤ ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ, ᱱᱟᱜᱟᱢᱤᱭᱟᱹ 

ᱩᱱᱩᱭᱦᱟᱹᱨ ᱟᱨ ᱜᱮᱭᱟᱱᱼᱥᱮᱨᱣᱟ ᱨᱮᱭᱟᱜ ᱵᱩᱱᱤᱭᱟᱹᱫᱽ ᱠᱟᱱᱟ ᱾ ᱥᱤᱠᱱᱟᱹᱛ ᱱᱚᱶᱟ ᱯᱟᱹᱨᱥᱤ 

ᱟᱨ ᱚᱱᱟᱥᱟᱶ ᱥᱮᱞᱮᱫ ᱟᱠᱟᱱ ᱞᱟᱠᱪᱟᱨᱠᱚ ᱨᱚᱯᱷᱟ ᱫᱚᱦᱚ ᱨᱮᱭᱟᱜ ᱡᱚᱛᱚ ᱠᱷᱚᱱ ᱵᱮᱥ 

ᱢᱟᱫᱷᱚᱭᱚᱢ ᱦᱩᱭ ᱫᱟᱲᱮᱭᱟᱜᱼᱟ ᱾ ᱡᱟᱱᱟᱢᱼᱟᱲᱟᱝ ᱛᱮ ᱚᱞᱼᱯᱟᱲᱦᱟᱣ ᱞᱮᱱᱠᱷᱟᱱ 

ᱯᱟᱹᱴᱷᱣᱟᱹ ᱠᱚᱣᱟᱜ ᱥᱤᱠᱱᱟᱹᱛᱟᱱ ᱫᱟᱲᱮ ᱥᱮᱬᱟᱜᱼᱟ ᱥᱟᱶᱛᱮ ᱟᱠᱚᱣᱟᱜ ᱞᱟᱠᱪᱟᱨᱤᱭᱟᱹ 

ᱨᱮᱦᱮᱫ ᱥᱟᱞᱟᱜ ᱡᱚᱯᱚᱲᱟᱣ ᱦᱚᱸ ᱛᱟᱸᱦᱮᱸᱱᱟ ᱾ ᱚᱞᱪᱤᱠᱤ ᱪᱤᱠᱤ, ᱥᱟᱱᱛᱟᱲᱤ ᱥᱟᱶᱦᱮᱫ ᱟᱨ 

ᱞᱟᱠᱪᱟᱨᱤᱭᱟᱹ ᱥᱮᱨᱣᱟ ᱨᱮᱭᱟᱜ ᱨᱚᱯᱷᱟ ᱩᱱ ᱚᱠᱚᱡ ᱜᱮ ᱦᱩᱭ ᱠᱮᱭᱟ ᱡᱚᱠᱷᱚᱱ ᱥᱤᱠᱱᱟᱹᱛ 

ᱵᱮᱵᱚᱥᱛᱟ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱢᱤᱫᱴᱟᱹᱝ ᱢᱟᱱᱚᱛ ᱴᱷᱟᱶᱼᱮ ᱧᱟᱢᱟ ᱾ ᱱᱟᱦᱟᱜ ᱡᱩᱜᱽ 

ᱨᱮ ᱡᱚᱠᱷᱚᱱ ᱵᱟᱡᱟᱨᱚᱜ ᱠᱟᱱ ᱛᱮ ᱡᱟᱱᱟᱢᱼᱟᱲᱟᱝ ᱯᱟᱹᱨᱥᱤ ᱞᱟᱹᱜᱤᱫ ᱟᱹᱰᱤ ᱟᱱᱟᱴ 

ᱵᱮᱱᱟᱜ ᱠᱟᱱᱟ, ᱛᱚᱵᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱞᱮᱠᱟᱛᱮ ᱚᱞᱼᱯᱟᱲᱦᱟᱣ ᱞᱟᱠᱪᱟᱨᱤᱭᱟᱹ ᱟᱨ 

ᱟᱹᱫᱤᱢᱠᱚ ᱡᱤᱣᱤᱫ ᱛᱟᱸᱦᱮᱱ ᱨᱮ ᱟᱹᱰᱤ ᱵᱮᱥᱼᱥ ᱠᱟᱹᱢᱤᱭᱟ᱾ ᱚᱱᱟᱛᱮ ᱥᱤᱠᱱᱟᱹᱛ, ᱯᱟᱹᱨᱥᱤ ᱟᱨ 

ᱞᱟᱠᱪᱟᱨ ᱠᱚ ᱯᱮᱱᱮ ᱥᱟᱹᱜᱟᱹᱭ ᱠᱚ ᱠᱮᱴᱮᱡ ᱟᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱥᱤᱠᱱᱟᱹᱛᱟᱱ 

ᱱᱤᱛᱤᱭᱟᱜ ᱛᱟᱞᱟ ᱨᱮ ᱫᱚᱦᱚ, ᱚᱠᱛᱚ ᱨᱮᱭᱟᱜ ᱞᱟᱹᱠᱛᱤ ᱠᱟᱱᱟ, ᱛᱚᱵᱮ ᱮᱱᱟᱝ ᱟᱹᱫᱤᱢ ᱥᱟᱶ 

ᱯᱟᱹᱨᱥᱤ ᱟᱨ ᱯᱟᱹᱨᱥᱤ ᱥᱟᱶ ᱞᱟᱠᱪᱟᱨ ᱡᱤᱣᱤᱫ ᱛᱟᱸᱦᱮᱸᱱᱟ ᱾ 

